
                               Класстан тыш чара.

Тема: Кеше тормышында урманнарның әһәмияте.
Максат: Кеше һәм табигатьнең аерылгысыз булуларын исбатлау; күзәтүчәнлек, уйлый белү, соклана белү сәләтләрен үстерү; табигатькә сакчыл караш тәрбияләү; табигать байлыкларыннан сакчыл һәм рациональ файдалана өйрәнү; туган як табигатен яратырга һәм  сакларга өндәү; укучыларда мөстәкыйльлек һәм иҗадилык сәләтләрен үстерү.

Җиһазлау: “Мин урманны ничек күрәм” дигән темага балалар рәсемнәре; таблицалар:“Катнаш урман”, агачларының яшәү дәвамлылыгы һәм биеклеге; сүзлек, урман хуҗалыгында эшләнгән әйберләрдән күргәзмә; китаплар күргәзмәсе.

Әдәбият: Р.Х. Ягъфәрова “Уку китабы”, Казан,“Мәгариф” нәшрияты,  А.А.Плешаков “Әйләнә-тирә дөнья” 4 класс; өстәмә әдәбият; компьютер, проектор, слайдлар.

      Кичәнең барышы.

1. Оештыру өлеше.

 Җыр ишетелә, укытучы шигырь сөйли. 

“Шаулый яшь имәннәр”.  
2. Актуальләштерү. 
Кичәнең максатын һәм бурычын билгеләү.

- Шигырь нәрсә турында ?(Урман турында.)
-Ул сездэ нинди хисләр уятты?(Соклану, шатлык хисләре уятты.)
-Сез нәрсәгә сокландыгыз, шатландыгыз?(Табигатьнең матурлыгына, урманнарның шаулап үсүенә, тормышның матурлыгына.)

-Урманнарның кешеләргә китергән файдасы турында сез нәрсәләр сөйли аласыз?(Балаларның  жаваплары тыңлана.)

-Бүгенге дәрестә без сезнең белән әйләнә-тирә табигать, үсемлекләр турында һәм аларның кешеләргә китергән файдалары, аларны саклау һәм табигатьтә үз-үзеңне тоту турында сөйләшербез.  

-Әйдәгез әле табигать дәресләрендә алган белемнәребезне искә төшерик. Сез нинди урман төрләрен беләсез? (Ылыслы, катнаш, яфраклы урманнар).

            Экранда таблица чыга.                    
-Ылыслы урман агачларын атап китегез.(Нарат, чыршы, карагай, кедр).

         Экранда сүзлек чыга.

1нче укучының  нарат турында чыгышы. (экранда нарат урманы)

“Нарат.  Нарат-Татарстан Республикасының ылыслы урманнарында төп агач токымы булып исәпләнә. Нарат-яктылык яратучы үсемлек, ул туфракта дым җитмәүгә яки артык булуга яхшы җайлаша, ул комлы туфракта да иркен үсә. Тамырлары белән берегә  алса таулы урыннарда да югарыга күтәрелә. Наратны чын мәгънәсендә ылыслылар башлыгы дип атап булыр иде. Чөнки  ылыслы агачлар төркемен –нарат исеме белән, наратчалар семьялыгы дип йөртәләр. Наратның ябалдашлары гел өскә күтәрелә. Нарат урманында якты, һава үзенә бер төрле ис белән тулган була. Бу –фитонцидлар. Алар авыру тудыручы бактерияләрне үтерә. Шуңа күрә ял, дәвалау йортларын нарат урманнары эчендә төзиләр. Нарат бик борынгы агач. Әле җир өстендә яфраклы агачлар булганчы ук үскән. Нарат күркәсе белән иң борынгы кошлар-суерлар (урман тавыгы) туена. Наратның үзагачы-кыйммәтле төзү материалы. Нараттан, чыршыдан төзелгән өйләр бик күп еллар тора. Наратның үзагачын эшкәртеп эфир майлары, скипидар, канифоль, дегет алалар. Бөреләре, сумаласы һәм ылыслары медицинада кулланыла.”

Тулы мәгълүмат өчен укучыга рәхмәт әйтелә.

· Сез бу чыгышны игътибар белән тыңладыгыз микән, тикшереп үтик әле?

· Ни өчен нарат агачының аскы ботаклары корый? Бу нәрсәгә бәйле? (Чөнки нарат агачы яктылык яратучы агач. Янында үскән агачлар аңа яктылыкны каплаган саен өскә күтәрелә, ә аскы ботаклар корып коела бара.)

· Нарат агачының чагыштырмача яшен аның яшел шапкасына карап та белеп була. 20 яшьләр тирәсенә энәле шапка аскы ботаклардан ук, ярты гасырга кәүсәнең яртысыннан башлана.

    100 яшь тирәсенә шапка шар сыманга әйләнә. Ә тагын 100 елдан бу        шапка яссы түбәне хәтерләтә.

· Ә хәзер менә мондый хикәя тыңлап үтик әле.

Бер вакыт кара көздә себер урманнарына урман турында аз белүче кала ревизоры-тикшерүче килеп чыга. Ылысларын койган урманны күргәч, ул урманчыга сорау бирә: 

· Бу ылыслы урманмы?

· Әйе.

· Ә агачларның ылыслары кайда?

· Коелганнар.

· Кем гаебе белән?

· Табигать гаебе белән.

· Сез миңа табигать артына качмагыз! Урманның “үлеме” өчен үзегез җавап бирерсез.

· Урманның “үлемендә” урманчының гаебе бармы?

(Юк, бу урман ешлыгы карагайдан торган. Карагай, ылыслы агачлар семьялыгына керсәдә, нарат һәм чыршыдан аермалы буларак, ел саен кышка, яфраклы агачлар сыман, энәләрен коя.)

2нче укучының карагай турында чыгышы. (экранда карагай урманы)
-    Балалар, сезнең урманда булганыгыз бармы? Безнең урманда карагай агачы үсәме? -    Карагай безгә көнбатыштан кергән. Ул безнең зонада соңгы 50 еллар тирәсендә тарала башлады. Карагай башка ылыслы туганнарыннан шуның белән аерыла, ул ел саен көз көне ылысларын коя. Коелыр алдыннан ылыслар сары төскә керә, бу вакытта агач искиткеч матур була. 
Безнең авыл урманнарына да соңгы биш елда карагай агачы утыртылды, утыртуда мәктәп укучылары да бик актив катнашты.
Ә безнең урманда нинди агачлар үсә соң?(Нарат, чыршы, имән, усак, каен, өрәңге, юкә һ.б.)

· Төрле агачлар үсә торган урман ничек атала? (Катнаш урман.)
· Әйе, безнең авыл, район һәм республика катнаш урманнар зонасына урнашкан.

· Урманыбызда иң киң таралган агач-каен агачы. (экранда каен урманы)

·  Каен агачы башка бер генә илдә дә бездәге кебек киң таралмаган. Каен һәркемнең  яраткан агачы. Каен турында бик күп шигырьләр, җырлар язылган. (Укучы башкаруында җыр.”Ак каен”. Татар халык көе, Зыя Ярмәки сүзләре.).

   (Ак кәүсәле, 150 елга тикле яши ала, биеклеге 25-30 метр. Тундрадан алып Европага һәм Урта Азия  далаларына кадәр таралган. Каен агачын басу буйларына  көчле җилләргә тоткарлык ясасын дип утырталар. Каен агачы каты агач, аннан балта саплары, чана, чаңгылар, фанер, ясыйлар, бүрәнәләреннән өйләр салалар).

Укучы сүзе. 

· Ә мин каен турында менә мондый мәгълүмат беләм: “Каен кешегә берничә төрле файда китерә: аның ботакларыннан себерке ясыйлар, борынгы заманда каен пүләненнән чыра телеп өйләрне яктыртканнар, аның тузыннан тырыс үргәннәр.

·  Ә яз көне без бик яратып каен суын эчәбез.”

· Балалар, каен суы тәмле булса да, су эчәбез дип агачларны теләсә ничек зәгыйфләргә ярамый!

· Мин каенның дәвалау үзлеге турында белдем. Яз көне без каен бөресе җыябыз. Медицинада каен бөресеннән буыннарны дәвалау өчен мазь ясыйлар икән. Каен бөресе шулай ук сидек һәм үт  кудыргыч чарасы булып та тора. Яшь каен яфракларыннан ясалган төнәтмә көчле ютәл вакытында файдалы. Менә ни өчен халык каен сиберкесе куллана икән! Каенның хәтта күмере дә файдалы, фәнни телдә аны активированный уголь дип атыйлар һәм агуланганда, ашказаны эшләмәгәндә кулланалар.

· Катнаш урманнарның киң таралган тагын бер төре-имән агачы. (экранда имән урманы)
· 3нче укучының  имән агачы турында чыгышы. 
· Имән төзү эшләрендә, җиһаз ясауда, ә яшь агач кайрылары-эч киткәндә, яфрагы помидор яки кыяр тозлаганда кулланыла. Чикләвеге-терлек азыгы. Бу агач гайрәтлелек, ныклык, көч-куәт билгесе булып санала. Үзагачы аеруча нык, бүрәнәсе суда тотып чыныктырылгач череми. Борынгы греклар имәнне яфраклылардан Җир йөзендә иң беренче пәйда булган агач дип санаган.  
· Шагыйрьләребез иҗатында шулай ук имән образы еш очрый.
Бер укучы М.Җәлилнең “Имән” шигырен сөйли.
·  Ә хәзер менә бу күргәзмәгә игътибар итегез әле. Сез бу әйберләрне беләсезме?(Мунчала, чабата, иләк, кухня такталары, төрле бизәк эшләнмәләре)

· Бу әйберләр нинди агачтан ясалды икән? (Юкә,(сөян) агачыннан.)(экранда юкә урманы)
· Дөрес.

· Бу әйберләрне юкәдән алалар һәм эшлиләр. Мунчала алу өчен юкә агачының кабыгын салдыралар, кайрыны озак итеп суда тоталар. Аннан соң кайрының эчке ягын куптаралар, аннан менә шушындый каешлар куба.(экранда мәгълүмат) Бу каешлардан элекке заманда чабата үргәннәр, каешны киптереп тарагач ул мунчалага әйләнә. Юкәнең үзагачы йомшак, ул шуның белән кыйммәт. Йомшак үзагачны юнып аннан төрле савыт-сабалар ясап, кискеч белән аларга төрле бизәкләр төшереп була. Юкәнең үзагачы каен кебек каты булмаса да, аннан мунча салалар. Юкә мунчада һава җиңел, хуш исле. Юкә чәчәк атканда аннан бал кортлары бал җыя. Юкә балы – бик файдалы, кыйммәтле бал, дәвалау үзлеге дә югары. Юкә чәчәге салкын тигәндә киң кулланыла. Юкә агачы безнең урманнарда киң таралган. Юкә имәннең тугры дусты. Ул имән үсә торган туфракны уңдырышлы итә.
Балалар, әйдәгез әле, урманны җанландырыйк, мондый авазлар чыгарыйк.

1. Яфрак кыштырдавы ш-ш-ш-ш-ш-ш

2. Кошлар җыры фью-фью-фью

3. Күке җыры кук-кук-кук-кук

4. Тукран тавышы тук-тук-тук

5. Бөҗәкләр гөжелдәве ж-ж-ж-ж-ж-ж (дәвам итәргә мөмкин)

Менә без сезнең белән урман авазын ишеттек.

Урман-яшәү чыганагыбыз. Безне тукландыручы. Яшеллек һәм матурлык билгесе. Һәрбер үсемлек, һәрбер җан иясе һәм без-кешеләр бер-беребезгә бик тыгыз бәйләнгән. Бу бәйләнешне өзмик, кадерләп саклыйк.

Йомгаклау.

· Сез бүгенге кичәдә нәрсәләр белдегез? (Без агачлар турында бик күп мәгълүмат алдык: каен, нарат, имән, юкә, карагай. Алар иң киң таралган урман агачлары. Без катнаш урманнар зонасында яшибез.Урман кешене җылытучы, туендыручы, җилләрдән саклаучы. Урман агачының яфраклары һавадагы  углекислый газны йотып кислород бүлеп чыгаралар.  Урман һавасы чиста, анда сулавы рәхәт, ә нарат урманы һавасында фитонцидлар тагыда күп.)

· Кеше урманнан башка яши алырмы?

· Юк. Урман ул-табигатьнең аерылгысыз бер өлеше. Ә кешеләр – табигать балалары. Бер агачны үстерү өчен бик озак вакыт кирәк, аңа хәтта бер кеше гомере дә җитми. Шуңа күрә, әйдәгез урманнарны саклыйк, урманнарга сокланыйк.

     Экранда балалар рәсемнәре һәм урман турында видеоязма күрсәтелә.
· Төрле агачлар турында тулырак мәгълүматны менә бу күргәзмәдә булган китаплардан ала аласыз. Ә кичәне  урманнарыбызга  багышлап язылган җыр белән тәмамларбыз.
